
Daw atoch weithiau gyda gwedd

Dra hynod Phariseaidd,

Ond hyn yw'r gwir, bydd ganddo glêdd

O dan y wên falfedaidd;

Eich hudo bydd, er ceisio cael

Eich meddwl hyd ei waelod,

Ac wedi llwyddo yn ddiffael,

Bydd arnoch yn ymosod.



O herwydd arfer isel iaith

A mynd trwy'r wlad i glebran,

Bu hwn yn enwog lawer gwaith

O danio ardal gyfan;

Ac O! mor dduwiol byddai e'

Yn gwrando ar y cyffro,

A theimla'n ddwys fod dim o'i le

Ond pwy a gredai'r cadno.



Daw'r Meistr yn ei dro trwy'r gwaith

A bydd yn fawr ei dwrw,

A braidd nis gall ymatal, chwaith,

Heb arfer geiriau garw,

Ond erbyn dranoeth ceir paham

Yr ydoedd ef yn dwrdio,

Y clebrwr câs fu'n dweyd ar gam

Am rhyw bersonau wrtho.



Mae'n ail i Judas fradus gynt,

Edrychwch fel mae'n llechian,

A ble dybygech mae o'n mynd

Mor gydym wrtho'i hunan;

Mae ganddo 'stori newydd spon

Am rhywun, gellwch goelio,

A mynd y mae i adrodd hon

I'r lle disgwylia groeso.



Gweithredydd ydyw hwn dan gudd

Llechwraidd ei ymddygiad,

Diniwed iawn lle bynnag bydd

Os credwch chwi ei siarad:

Ond gwelir rhywbeth yn ei waith

A ddengys nad yw felly

Ac nid rhaid aros amser maith

Er mwyn cael praw o hynny.



Fel hyn yn wastad bydd ef

Yn creu a chodi cyffro,

Hyd nes bydd pawb ac uchel lef

Yn bwrw'i melldith arno;

Ei amcan yw dyrchafu'i hun

Wrth geisio gostwng arall,

Ond hyn yw'r gwir y mae y dyn

Yn wawd gan ddoeth ac anghall.

